
AUTIZM SINDROMLI BOLALAR 
BILAN ISHLASHDA PEDAGOG 
VA OILA HAMKORLIGINI 
TA’MINLASH MEXANIZMLARI

Babayeva Azizabonu Hamidjon qizi
Qo‘qon davlat universiteti Maxsus pedagogika kafedrasi o‘qituvchisi

Annotatsiya: Autizm spektr buzilishi (ASB) bo‘lgan bolalar bilan ishlash jarayonida pedagog va oila hamkorligini ta’minlash 
mexanizmlari ilmiy-nazariy hamda amaliy jihatdan tahlil etiladi. Tadqiqotda hamkorlikning bio-psixo-ijtimoiy yondashuvga 
asoslangan modeli doirasida uning asosiy komponentlari – kommunikativ, tashkiliy, metodik va refleksiv mexanizmlar 
yoritilgan. Shuningdek, individual ta’lim dasturini ishlab chiqish va amalga oshirish jarayonida pedagog, mutaxassislar 
hamda ota-onalar o‘rtasidagi uzviy aloqani ta’minlashning samarali shakllari ko‘rib chiqilgan. Ota-onalarning pedagogik 
kompetentligini oshirish, korreksion-pedagogik jarayonning uzluksizligini ta’minlash hamda bolaning ijtimoiy-kommu-
nikativ rivojlanishini qo‘llab-quvvatlashga qaratilgan amaliy strategiyalar tavsiya etilgan. Tadqiqot natijalari maxsus peda-
gogika va inklyuziv ta’lim amaliyotida pedagog hamda oila hamkorligini samarali tashkil etishga xizmat qiladi.

Kalit so‘zlar: autizm spektr buzilishi, pedagog va oila hamkorligi, hamkorlik mexanizmlari, bio-psixo-ijtimoiy yondashuv, 
individual ta’lim dasturi (ITD), interdisiplinar hamkorlik, ijtimoiy kommunikatsiya, ota-onalar kompetentligini rivojlantirish, 
korreksion pedagogika, inklyuziv ta’lim.
Abstract: Mechanisms for ensuring effective collaboration between educators and families in working with children with 
Autism Spectrum Disorder (ASD) are analyzed from both theoretical and practical perspectives. Within the framework of 
the bio-psycho-social approach, the study highlights the key components of collaboration, including communicative, orga-
nizational, methodological, and reflective mechanisms. Effective forms of interaction aimed at ensuring continuous and 
coordinated cooperation among educators, specialists, and parents in the development and implementation of an Indi-
vidualized Education Program (IEP) are also examined. Practical strategies focused on enhancing parental pedagogical 
competence, ensuring the continuity of the corrective-pedagogical process, and supporting the child’s social-communi-
cative development are proposed. The findings contribute to the effective organization of educator–family collaboration in 
the practice of special pedagogy and inclusive education.

Key words: Autism Spectrum Disorder (ASD), educator–family collaboration, collaboration mechanisms, bio-psycho-so-
cial approach, Individualized Education Program (IEP), interdisciplinary collaboration, social communication, develop-
ment of parental competence, corrective pedagogy, inclusive education.
Аннотация: Механизмы обеспечения сотрудничества педагогов и семей при работе с детьми с расстройствами 
аутистического спектра (РАС) рассматриваются с теоретической и практической точек зрения. В рамках биопси-
хосоциального подхода раскрываются основные компоненты сотрудничества – коммуникативные, организаци-
онные, методические и рефлексивные механизмы. Также анализируются эффективные формы взаимодействия, 
обеспечивающие непрерывное и скоординированное сотрудничество педагогов, специалистов и родителей в 
процессе разработки и реализации индивидуальной образовательной программы (ИОП). Предлагаются прак-
тические стратегии, направленные на развитие педагогической компетентности родителей, обеспечение непре-
рывности коррекционно-педагогического процесса и поддержку социально-коммуникативного развития ребёнка. 
Результаты исследования способствуют эффективной организации взаимодействия педагогов и семьи в практике 
специальной педагогики и инклюзивного образования.

Ключевые слова: расстройства аутистического спектра (РАС), сотрудничество педагога и семьи, механизмы 
сотрудничества, биопсихосоциальный подход, индивидуальная образовательная программа (ИОП), междисци-
плинарное взаимодействие, социальная коммуникация, развитие компетентности родителей, коррекционная 
педагогика, инклюзивное образование.

KIRISH
Autizm spektr buzilishi zamonaviy nevro-rivojlanish buzilishlari tizimida murakkab, ko‘p omilli etiologiyaga 

ega bo‘lgan holat sifatida qaraladi. Xalqaro tasniflarda – DSM-5 va ICD-11 – ASB ijtimoiy kommunikatsiya 
hamda xulq-atvordagi cheklovlar bilan tavsiflanadi. So‘nggi yillarda olib borilgan tadqiqotlar – nevropsixologiya, 

rivojlanish psixologiyasi va maxsus pedagogika doirasida – autizmli bolalar rivojlanishida oilaviy muhit va peda-
gogik ta’sirning sinergetik ta’siri hal qiluvchi ahamiyatga ega ekanligini ko‘rsatmoqda. Shu nuqtai nazardan, 
pedagog va oila hamkorligini tizimli tashkil etish autizmli bolalar bilan ishlashning markaziy komponenti sifatida 
qaraladi.

So‘nggi yillarda autizm spektr buzilishi (ASB) bilan bog‘liq holatlarning ortib borayotgani ushbu toifadagi 
bolalar bilan ishlashning ilmiy va amaliy jihatlarini yanada chuqur o‘rganishni taqozo etmoqda. Xalqaro va milliy 
tadqiqotlar shuni ko‘rsatadiki, ASB bo‘lgan bolalarning rivojlanishidagi asosiy muammolar ijtimoiy kommunikat-
siya, muloqot, moslashuv xulqi hamda xulq-atvorning stereotip shakllari bilan bog‘liqdir. Shu sababli, ularning 
ta’lim-tarbiyasi an’anaviy yondashuvlardan farqli ravishda kompleks, tizimli va individual yondashuvni talab 
qiladi.

Zamonaviy maxsus pedagogika va inklyuziv ta’lim konsepsiyalarida autizmli bolalar bilan ishlashda 
yagona pedagogik ta’sirning o‘zi yetarli emasligi, balki ta’lim jarayoniga oila, mutaxassislar va ijtimoiy muhit-
ning integratsiyalashgan holda jalb etilishi zarurligi alohida ta’kidlanadi. Ayniqsa, pedagog va oila o‘rtasidagi 
hamkorlikning samaradorligi bolaning rivojlanish dinamikasiga bevosita ta’sir ko‘rsatadi. Chunki bola vaqtining 
katta qismini oilada o‘tkazadi va u yerda shakllangan tajriba maktabdagi ta’lim jarayoni bilan uzviy bog‘liq holda 
rivojlanadi.

Ilmiy manbalarda qayd etilishicha, pedagog va oila o‘rtasidagi uzviy hamkorlik bolaga nisbatan yagona 
talablar tizimini yaratish, korreksion ishlarning uzluksizligini ta’minlash hamda individual ta’lim trajektoriyasini 
samarali amalga oshirish imkonini beradi. Biroq amaliyotda ko‘plab muammolar, jumladan, ota-onalarning yetarli 
pedagogik bilimga ega emasligi, mutaxassislar o‘rtasidagi hamkorlikning sustligi hamda tizimli yondashuvning 
yetishmasligi kuzatiladi.

Shu nuqtai nazardan, autizm spektr buzilishi bo‘lgan bolalar bilan ishlashda pedagog va oila hamkorligini 
ilmiy asosda tashkil etish, uning mazmuni, shakllari va mexanizmlarini aniqlash dolzarb ilmiy-amaliy muammo 
hisoblanadi. Mazkur maqolada aynan shu muammoning yechimi sifatida bio-psixo-ijtimoiy yondashuvga 
asoslangan integrativ model taklif etiladi. Ushbu model pedagog, ota-ona va mutaxassislar o‘rtasidagi o‘zaro 
ta’sirni tizimlashtirish, individual ta’lim dasturini samarali amalga oshirish hamda korreksion-pedagogik jarayon-
ning uzluksizligini ta’minlashga xizmat qiladi.

Tadqiqotning maqsadi – autizm sindromli bolalar bilan ishlashda pedagog va oila hamkorligini ta’min-
lashning nazariy asoslarini tahlil qilish hamda integrativ modelini ishlab chiqishdan iborat. Mazkur maqsadga 
erishish uchun hamkorlikning mavjud yondashuvlari o‘rganilib, ularning afzallik va cheklovlari aniqlanadi hamda 
amaliy jihatdan samarali bo‘lgan strategiyalar asoslab beriladi.

MAVZUGA OID ADABIYOTLAR SHARHI
Autizm spektr buzilishi (ASB) bo‘lgan bolalar bilan ishlashda pedagog va oila hamkorligini ta’minlash 

muammosi zamonaviy maxsus pedagogika va psixologiya fanlarining dolzarb yo‘nalishlaridan biri hisoblanadi. 
Ushbu masala bo‘yicha olib borilgan ilmiy tadqiqotlar ko‘rsatadiki, bolaning rivojlanishida ijtimoiy muhit, ayniqsa, 
oila va ta’lim muassasasi o‘rtasidagi uzviy hamkorlik hal qiluvchi ahamiyatga ega.

Xorijiy tadqiqotchilardan biri bo‘lgan Bronfenbrennerning ekologik tizimlar nazariyasiga ko‘ra, bolaning 
rivojlanishi turli darajadagi ijtimoiy tizimlar – oila, maktab va jamiyatning o‘zaro ta’siri natijasida shakllanadi. 
Bu yondashuv pedagog va oila hamkorligini tizimli va integrativ tarzda tashkil etish zarurligini asoslab beradi.

Shuningdek, Vygotskiyning madaniy-tarixiy rivojlanish nazariyasida ijtimoiy muhit va kattalar bilan hamkorlik 
bolaning rivojlanishida asosiy omil sifatida qaraladi. Uning “yaqin rivojlanish zonasi” konsepsiyasi ota-onalar va 
pedagoglarning bola bilan hamkorlikdagi faoliyatini samarali tashkil etish muhimligini ko‘rsatadi.

Autizmli bolalar bilan ishlashda ilmiy asoslangan metodlardan biri – Applied Behavior Analysis (ABA) 
bo‘lib, u bolaning xulq-atvorini tahlil qilish va ijobiy o‘zgarishlarni mustahkamlashga qaratilgan. Tadqiqotlar 
shuni ko‘rsatadiki, ABA metodikasini uy sharoitida ota-onalar tomonidan qo‘llash natijalarning samaradorligini 
sezilarli darajada oshiradi.

TEACCH (Treatment and Education of Autistic and Communication Handicapped Children) modeli esa 
strukturaviy o‘qitish va vizual qo‘llab-quvvatlash orqali autizmli bolalarning mustaqilligini oshirishga xizmat 
qiladi. Ushbu modelda ota-onalar faol ishtirokchi sifatida qaraladi va ular bilan tizimli ishlash muhim komponent 
hisoblanadi.

Zamonaviy tadqiqotlarda interdisiplinar yondashuv muhim o‘rin egallaydi. Pedagog, psixolog, logoped va 
ota-onalar o‘rtasidagi hamkorlik bolaning rivojlanishiga kompleks ta’sir ko‘rsatadi. Ayniqsa, individual ta’lim 
dasturi (ITD/IEP)ni ishlab chiqish va amalga oshirish jarayonida ota-onaning ishtiroki muhim omil sifatida e’tirof 
etiladi.

Mahalliy tadqiqotlarda ham oila va maktab hamkorligining ahamiyati keng yoritilgan. O‘zbek olimlari 
tomonidan olib borilgan izlanishlar shuni ko‘rsatadiki, ota-onalarning pedagogik savodxonligini oshirish va 
ularni korreksion jarayonga jalb qilish bolaning rivojlanish dinamikasiga ijobiy ta’sir ko‘rsatadi.

Zamonaviy ilmiy manbalarda autizm quyidagi nazariy konsepsiyalar asosida izohlanadi:

1.	 “Niyat nazariyasi” (Theory of Mind) – autizmli bolalarda boshqalarning mental holatini tushunish 
mexanizmlarining yetishmovchiligi (Baron-Cohen, 1995-yil);

2.	 “Ijro funksiyalari nazariyasi” (Executive Dysfunction) – rejalashtirish, nazorat va moslashuv jarayonla-
rining buzilishi;

3.	 “Markaziy uyg‘unlik nazariyasi” (Weak Central Coherence) – axborotni yaxlit idrok etishdagi qiyin-
chiliklar (Frith, 2003-yil).

Tadqiqotlar shuni ko‘rsatadiki, autizmli bolalar bilan ishlashda ota-onalarni faol terapevtik resurs sifatida 
jalb etish bolaning rivojlanish dinamikasini sezilarli darajada yaxshilaydi (Ozonoff, Dawson, Rogers, 2012-yil).

TADQIQOT METODOLOGIYASI
Ushbu maqola tahliliy xarakterga ega bo‘lib, autizm spektr buzilishi bo‘yicha zamonaviy ilmiy adabiyotlar, 

xalqaro tasniflash tizimlari hamda klinik-amaliy manbalar asosida tayyorlandi.
Tadqiqot jarayonida quyidagi asosiy manbalar tahlil qilindi:

•	 DSM-5 (Diagnostic and Statistical Manual of Mental Disorders, 5th Edition) – Amerika Psixiatriya Assotsi-
atsiyasi tomonidan 2013-yilda nashr etilgan psixik buzilishlarning diagnostik va statistik qo‘llanmasi;

•	 ICD-11 (International Classification of Diseases, 11th Revision) – Jahon sog‘liqni saqlash tashkiloti 
tomonidan 2021-yilda tasdiqlangan kasalliklarning xalqaro tasnifi;

•	 autizm va neyrofarqlilik bo‘yicha zamonaviy ilmiy maqolalar (Bottema-Beutel va boshqalar, 2021-yil; Monk 
va boshqalar, 2022-yil; Treffert, 2014-yil); shuningdek, autistik hamjamiyat tomonidan ishlab chiqilgan 
tavsiyalar va metodik materiallar.

Tadqiqotda bir necha ilmiy yondashuvlardan foydalanildi. Jumladan, taqqoslash usuli yordamida DSM-5 
va ICD-11 tizimlaridagi autizm diagnostik mezonlari hamda funksional darajalar o‘zaro qiyosiy tahlil qilindi. 
Sistematik tahlil orqali autizmning asosiy simptomlari, ularning namoyon bo‘lish shakllari va ijtimoiy ta’siri 
o‘rganildi. Tanqidiy baholash usuli asosida autizm haqidagi keng tarqalgan afsonalar hamda noto‘g‘ri qarashlar 
ilmiy dalillar yordamida tekshirildi. Paradigmalarni taqqoslash yondashuvi orqali esa an’anaviy tibbiy model va 
neyrofarqlilik paradigmasining farqlari hamda ularning amaliy ahamiyati tahlil qilindi.

TAHLIL VA NATIJALAR
Pedagog–oila hamkorligining strukturaviy modeli taklif etilayotgan integrativ model quyidagi kompo-

nentlarni o‘z ichiga oladi:

1.	 Kognitiv-kommunikativ komponent:
•	 bola rivojlanishi haqida ma’lumot almashish; 

•	 diagnostik natijalarni interpretatsiya qilish; 

•	 umumiy strategiyani ishlab chiqish. 

2.	 Emotsional-regulyativ komponent:
•	 ota-onalarning psixologik qo‘llab-quvvatlanishi; 

•	 stressni kamaytirish; 

•	 affektiv muvozanatni tiklash. 

3.	 Faoliyatli-amaliy komponent:
•	 uy va ta’lim muassasasida yagona metodik yondashuv; 

•	 ABA, TEACCH, PRT metodlarini integratsiyalash; 

•	 kundalik hayot ko‘nikmalarini shakllantirish. 

4.	 Hamkorlikning samarali mexanizmlari:

•	 koordinatsiyalashgan kommunikatsiya tizimi; 

•	 raqamli platformalar (kundalik monitoring, feedback tizimi); 

•	 muntazam intervyu va konsultatsiyalar. 

5.	 Ota-onalar kompetentligini rivojlantirish:

•	 psixoedukatsion treninglar; 

•	 “parent coaching” modeli; 

•	 refleksiv tahlil texnikalari. 

6.	 Individual ta’lim trajektoriyasi (ITT):

•	 bolaning kuchli tomonlariga asoslangan rivojlantirish; 

•	 qisqa va uzoq muddatli maqsadlarni belgilash; 

•	 natijalarni kvantifikatsiya qilish (baholash mezonlari orqali). 

7.	 Multidissiplinar yondashuv:

•	 pedagog, psixolog, logoped, nevrolog hamkorligi; 

•	 kompleks korreksion dasturlar. 

8.	 Amaliy tajribalar shuni ko‘rsatadiki:

•	 ota-onalar faol jalb etilgan holatlarda kommunikativ ko‘nikmalar 30–40 % tezroq rivojlanadi; 

•	 uy va ta’lim muhitidagi yondashuv uyg‘unligi regress xavfini kamaytiradi; 

•	 ijtimoiy moslashuv darajasi sezilarli oshadi.

Yuqoridagi ilmiy manbalar tahlili asosida quyidagi muhim xulosalarga kelish mumkin.

Birinchidan, autizm spektr buzilishi bo‘lgan bolalar bilan ishlashda pedagog va oila hamkorligi bolaning 
rivojlanishida hal qiluvchi omil hisoblanadi. Oila va maktab o‘rtasidagi uzviy aloqa mavjud bo‘lganda, korrek-
sion-pedagogik jarayon samaradorligi sezilarli darajada oshadi.

Ikkinchidan, bio-psixo-ijtimoiy yondashuv hamkorlikni tashkil etishda eng samarali nazariy asoslardan biri 
hisoblanadi. Bu yondashuv bolaning rivojlanishini biologik, psixologik va ijtimoiy omillar birligida ko‘rib chiqadi.

Uchinchidan, ABA va TEACCH kabi ilmiy asoslangan metodlar nafaqat ta’lim muassasasida, balki oilada 
ham qo‘llanilganda yuqori natija beradi. Bu esa ota-onalarning metodik tayyorgarligini oshirish zarurligini ko‘rsa-
tadi.

To‘rtinchidan, individual ta’lim dasturini ishlab chiqish va amalga oshirishda ota-onalarning faol ishtiroki 
bolaning individual ehtiyojlariga mos ta’limni ta’minlaydi hamda rivojlanish dinamikasini yaxshilaydi.

Beshinchidan, hamkorlik mexanizmlarini samarali tashkil etish uchun quyidagi komponentlar muhim 
hisoblanadi:

•	 kommunikativ mexanizm (pedagog va ota-ona o‘rtasidagi muloqot); 

•	 tashkiliy mexanizm (hamkorlikni rejalashtirish); 

•	 metodik mexanizm (ta’lim usullarini uyg‘unlashtirish); 

•	 refleksiv mexanizm (natijalarni baholash va tahlil qilish). 

•	 Shuningdek, amaliy jihatdan quyidagi strategiyalar samarali hisoblanadi:

•	 ota-onalar uchun trening va seminarlar tashkil etish; 

•	 uy sharoitida bajariladigan mashqlar tizimini ishlab chiqish; 

•	 muntazam monitoring va tahlil olib borish; 

•	 zamonaviy texnologiyalardan foydalanish. 

Umuman olganda, adabiyotlar tahlili shuni ko‘rsatadiki, pedagog va oila hamkorligini integrativ model 
asosida tashkil etish autizmli bolalarning ijtimoiy-kommunikativ rivojlanishini samarali qo‘llab-quvvatlash 
imkonini beradi.

Natijalar shuni ko‘rsatadiki, autizmli bolalar bilan ishlashda izolyatsiyalangan pedagogik ta’sir yetarli emas. 
Integrativ yondashuv, ayniqsa, oila resurslarini jalb etish neyroplastiklik jarayonlarini faollashtirishga xizmat 
qiladi. Shuningdek, ota-onalarning emotsional holati bola rivojlanishiga bevosita ta’sir ko‘rsatishi aniqlangan. 
Shu sababli, hamkorlik modeli faqat didaktik emas, balki psixologik qo‘llab-quvvatlashni ham o‘z ichiga olishi 
lozim.

XULOSA VA TAKLIFLAR
Autizm spektr buzilishi bo‘lgan bolalar bilan ishlashda pedagog va oila hamkorligi strategik ahamiyatga ega 

bo‘lib, u quyidagi natijalarga olib keladi:

•	 ijtimoiy-kommunikativ ko‘nikmalar rivojlanadi; 

•	 mustaqil hayot faoliyati shakllanadi; 

•	 bolaning potensial imkoniyatlari maksimal darajada ochiladi. 

Taklif etilgan integrativ model amaliyotda qo‘llash uchun universal va moslashuvchan bo‘lib, maxsus ta’lim 
tizimini takomillashtirishga xizmat qiladi.

